
        
            
                
            
        

    
	Х. САМПИЛДЭНДЭВ

	МАГТААЛ

	“Ардын Боловсролын Яамны Сурах бичиг, сэтгүүлийн нэгдсэн редакцын газар” Улаанбаатар хотноо 1988 эрхлэн хэвлүүлсэн “Ш. ГААДАМБА, X. САМПИЛДЭНДЭВ нарын “МОНГОЛ АРДЫН АМАН ЗОХИОЛ” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

МАГТААЛ

	Монгол ардын аман яруу найргийн уламжлалт өвөрмөц нэгэн төрөл нь магтаал юм. Магтаалд тухайн дүрслэгдэхүүний сайн сайхан шинжийг тоочин дүрсэлж бахархан сайшаах утгыг илэрхийлсэн байдаг. Монгол ардын магтаал нь ерөөлтэй зарим талаараа төстэй. Энэ нь түүний дүрслэх аргын онцлог, зан үйлийн учир холбогдол, үгийн ид шидэд итгэх хандлагын нөлөө зэргээс тодорхой харагддаг. Тухайлбал, уламжлалт ерөөл магтаалд аливаа зүйлийн тухай өгүүлэхдээ дүрслэлийн хэвшсэн аргыг хэрэглэдгийн улмаас дүрслэгдсэн объект, дүрсэлсэн дүр хоёрын хооронд реалист ёсоор нийцэн тохирох журам алдагдах удаатай байдаг. Жишээлбэл, Богд уулын тухай магтаал «Баруун талын шугуйд нь Бар арслан шивээлсэн» гэх мэт хэллэгтэй. Гэтэл тэр ууланд чухамдаа бар арслан ер байдаггүй нь нийтэд илэрхий боловч гагцхүү магтаалын хэвшсэн ёсыг дагаж тийнхүү шүлэглэсэн ажээ... Гэрийн ерөөлд авдар савыг магтахдаа хуйгаар торго, хунзаар цай дүүрэн бий гэх зэргээр хэлнэ. Гэтэл уг авдар дотор нь үнэхээр тэр зүйл нь байгаа... эсэхийг харгалзахгүй гагцхүү заншлыг даган тийм тогтсон бэлгэт ерөөл хэлдэг байна1. Ерөөл магтаалын дүрслэх аргын гоё үгээр магтан дээдлэх, чамин сайхан болгож чимэглэн өгүүлэх энэ хэвшмэл шинж, тогтсон үг хэллэг нь аман зохиолын давтан уламжлагдах чанараар тайлбарлагдахын зэрэгцээ уран сайхны сэтгэлгээний өвөрмөц онцлог, хөдөлмөрчин түмний гоо сайхны эрхэм дээд эрмэлзэлтэй холбоотой юм. Өөрөөр хэлбэл, ард түмэн хуучин цагт байгаль орчинд үлгэр домгийн сэтгэлгээний үүднээс хандаж байсан нь ерөөл магтаал доторх дүрслэлээс харагдаж байна. «Ерөөлч магтаалч нар амьдралыг танигдахгүй болгож чимэглэн гоёж диваажин гэж байдаг бол тэр л ийм байх гэсэн сэтгэгдэл төрүүлэн бодит ахуйг хүний хүсэл мөрөөдлийн ертөнцөд аваачиж дүрсэлнэ» гэж эрдэмтэн Л. Түдэвийн хэлсэнчлэн2 байгаль нийгмийн бодит байдалд хандах үлгэр домгийн сэтгэлгээ нь хуучин нийгмийн үед амьдралын элдэв хүнд бэрхэд шантралгүй ирээдүйн сайн сайхныг хүсэж мөрөөдөж байсан ард түмний өөдрөг үзэл бодолтой холбоотой байв. Ф. Энгельс аман зохиолыг ардын ном гэж үнэлээд энэ нь «Хүнд хөдөлмөртөө зүдрээд үдшийн цагт харьж ирэхэд нь тариачин хүмүүсийг зугаацуулан сэтгэлийг нь сэргээж хүчир хөдөлмөрийг нь мартуулж хадлан тарианы хатуу газрын нь оронд анхилмал үнэртэй цэцэрлэгийг бодогдуулан утаа тортог болсон дархны газрын нь оронд яруу найраг, алтан ордныг санагдуулан, жирийн нэгэн гэргийг нь жигтэйхэн гоо мэт бодогдуулахаар барахгүй, өөрийг нь хүч чадал эрх чөлөөнд гүн итгүүлж эх орноо хайрлах үзэл, эрэлхэг их чадал тэнхээндээ итгэх сэтгэлийг төрүүлдэг юм» (Энгельс, 64) гэсэн нь монгол ардын аман яруу найрагт нэгэн адил холбогдохоор үл барам түүний хамгийн түгээмэл төрөл ерөөл магтаалын уран хэтрүүлэг сэтгэмж дүрслэлийн учрыг тайлах түлхүүр болж байна.

	Магтаалын төрөл зүйлийн зориулалт нь ерөөл бэлгийн үгсийн нэг адил анх эхлээд зан үйлийн учир холбогдолтой, үгийн ид шидэд итгэх хандлагатай байлаа. Хэрэв магтаалын нэлээд төрлийг зан үйлийн ёслолоос ангид авч үзэх юм бол түүнийг хэзээ хаана ямар нөхцөлийн дотор хэнд хандан шүлэглэж байгаа нь тодорхойгүй. Магтаалыг ерөөлийн нэг адил зан үйлсийн тодорхой нэг ёслолын үед хэн нэг уран авьяастан хамт олны нэрийн өмнөөс нийтийн санаа бодлыг илэрхийлэн хэлдэг онцлогтой. Тэгэхдээ ерөөлийн нэг адил айзам хэмнэл бүхий тусгай хөг аялгуунд аялгуулан хэлдэг байна. Магтаалыг ингэж хэлдгийн гол зориулалт нь тухайн зүйлсийн сайн шинжийг тодруулан магтаж үгийн ид шидийн хүчээр баясган сүр сүлдийг нь бадруулах, хүчин чадлыг нь нэмэгдүүлэх, хайр өршөөлийг нь гуйхад чиглэгддэг байв. Үүний зэрэгцээгээр тухайн зүйлийн гоо сайхныг нээн магтаж түүгээр бахархах уран сайхны учир холбогдолтой нь мэдээж. Тэгэхдээ анхны үед энэ нь хавсарга шинжтэй байснаа ард түмний ухамсар танин мэдэхүй дээшлэн юмыг бодитойгоор үзэх болж үгсийн ид шидэд итгэх гэнэн хандлагаас чөлөөлөгдөн уран сайхны зориулалт нь тэргүүлэх байртай болсон билээ. Магтаалд ийнхүү ерөөлтэй төстэй зүйл цөөнгүй боловч төрөл зүйлийн үндсэн шинжээрээ ялгаатай. Тухайлбал, хоёуланд тухайн зүйлийг бахдан сайшаах санаа байдаг боловч ерөөлд түүний ирээдүйг зөгнөн бичдэг бол магтаалд одоогийн байгаа сайн сайхныг нь магтан батжуулах утгыг илэрхийлсэн байдаг. Ялангуяа, магтаалд дүрслэгдэхүүнээ бүхий л талаас нь магтан дүрсэлдэг онцлогтой. Тухайлбал, уул усны магтаалд түүнийг дөрвөн зүгээс нь тойрон харах үеийн дүр төрх, шинж байдал, ан гөрөөс, өвс ургамал бүрийг нэг бүрчлэн урнаар тоочин шүлэглэдэг бол нум сумын магтаалд хэсэг нэгж бүрээр нь дурдаж магтдаг. Түүнчлэн ерөөлд байдаг эхлэл, өрнөл, төгсгөл зэрэг зохиомжийн өвөрмөц хэсгүүд үгүй ихэвчлэн бадагчилсан байдлаар зарим нэг давталттай шүлэглэдэг ажээ. Монгол ардын магтаал нь байгаль нийгмийн амьдралын олон талыг хамарсан баялаг агуулгатай, зан заншил, аж байдал, байгалийн зэрэг өргөн сэдэв хамардаг байна. Иймд магтаалыг сэдэв агуулгын талаас нь

	1. Зан үйлийн магтаал,

	2. Уул усны магтаал,

	3. Аж байдлын магтаал гэж ангилж болох юм. Зан үйлийн магтаалд үндэсний баяр наадмын үед дууддаг морь, бөхийн цол, нум сумын магтаалыг оруулж болох юм.

	Үндэсний баяр наадмын монгол бөхийн барилдаанд гурвын даваанаас эхлэн сондгой тоотой даваа бүгдэд зүүн баруун талын магнайд гарсан бөхийн цолыг дуудаж барилдааныг эхлүүлдэг. Тэгэхдээ зүүн талын магнайд хамгийн их алдар цолтой бөх гарч цолоо эхлэн дуудуулдаг бөгөөд засуул нь «Баруун талын засуул сонсоо» гэж уянгалуулан хэлэхэд «За» гэж хариулна. Ингэхэд нь мөн аялгуулсан байдлаар хаанахын ямар наадам болохыг шүлэглэн хэлээд:

	 

	Хангардийн дэвэлтэт

	Хамгаас хүчтэн

	Бөхийн магнай

	Бүгдэд алдаршсан

	Наадмын тэргүүн

	Олноос онцгой

	Түмнээс төгөлдөр

	Жавхлан хүчит

	Даяар дурсагдах

	Далайн даян аварга 

	 

	гэх мэтээр цоллохдоо төгсгөлд хаанахын ямар бөхийг амлан авч барилдаж буйг хэлдэг байжээ. Энэ нь тухайн бөхийн наадмын амжилт, биеийн хүч чадал, авхаалж самбааг бахархан түүний баримт болгож, авсан цол нь өсөн дээшилсээр ирснийг уран үгээр тодорхойлон нийтэд сурталчлан зарлаж бөхөө барилдаанд зоригжуулан сэтгэл санааны хувьд бэлтгэж буйн зориулалттай. Тэгэхдээ бэлэн тогтсон үгийг цээжилснээ хэлдэг биш бөх тус бүрд хамааралтай цол хэлдэг байжээ. Тухайлбал, Намхай аваргын цол:

	 

	Үнэн хүчит

	Магнайн баясгалант

	Тун ч гарамгай

	Бат суурьт

	Баатар зоригт

	Хичээнгүй нягт

	Харилтгүй жавхлант

	Маш анхааралт

	Улам өрнөх

	Саруул сайжрах 

	Даяар үзэсгэлэнт

	 

	гэх мэтийн 23 мөр шүлэг байхад Дугар аваргын цол нь:

	 

	Улам нэмэх

	Өрнөн! дэлгэрэх

	Тод сонин

	Тун ч гарамгай

	Онц түрэмгий

	Үнэн хүчит...

	Саруул шаламгай

	Үлэмж хэтэрхий 

	Цог нэмэх

	(Дамдин, 1971, 32—-39-р тал) 

	 

	гэсэн 32 мөр шүлэг байх жишээтэй. Ийнхүү цол тус бүр нь тухайн бөхийн амжилтыг тусгасан олон мөр шүлэг болдог байна. Бөхийн цол нь нэгэн ёсны дууны адил аялгуутай. Иймд уран үг, хөг аялгуу хосолсон дууны урлагийн шинжтэй. Тэгвэл бөхийн дэвэлт нь зан үйлийн бүжгийн шинжтэй, барилдаан нь хүч самбаа сорих спортын зориулалттай юм. Энэ нь эрт үед урлагийн олон төрлүүд, түүнчлэн спорт тоглоом, жүжиг, наадам, зан үйл хоорондоо зааглагдан салж чадаагүй байсан нийлэг урлагийн онцлогийг хадгалан үлдсэнийг харуулж байна. Ялангуяа, бөхийн цолыг зүүн баруун талын засуул хоёр талаас харилцан дуудаж буй нь жүжигчилсэн шинжтэй. Энэ жүжигчилсэн шинж бол эртний нийлэг урлагийн нэг гол зүйл билээ.

	Уралдаанд түрүүлсэн моринд: «Түмний эх», бүх барьсан морьдын хамгийн сүүлийн буюу тасалгаанд орсон моринд «Бүрэн жаргал» гэсэн цол өгч наадамд уралдаж түрүүлсэн, барианд орсон морьдыг бэлэгтэй сайхан үгээр магтан шүлэглэж аялгуулан хэлэхийг морины цол дуудах гэнэ. Энэ нь зан үйлийн магтаал шүлгийн өвөрмөц нэг хэлбэр юм. Морь цоллохдоо морьдыг асар гурав тойруулан цолыг гурав дахин дуудаж эцсийн дуудлага дээр унасан хүүхэд, морины эзнийг айргаар дайлан тэргүүн морийг мялааж түүний толгой хондлой уруу айраг цацна. Ийм учраас уралдааны морь дээгүүр барианд орохыг айрагдах, айргийн тавд орох гэх мэтээр нэрлэх болжээ. Айргийн тавд ирсэн морины цол нь тус бүрдээ бага зэргийн ялгаа бүхий боловч нийтлэг зүйл олонтой. Морины аливаа цолын эхэнд уг хүлэг хаанахын хэний адуун сүргийн унага болохыг тодорхойлсон байдаг. Түрүүлсэн морины цолонд үүний дараагаар «түг түмэн агтын дундаас төгс хурдан шандсаа үзүүлж Харцага шувуу шиг нисэж хамгийн түрүүнд ирэгч» энэ хурдан хүлгийн шинж байдлыг:

	 

	Заан дөрвөн соёотой

	Заамал зургаан хүзүүтэй 

	Засмал дөрвөн туурайтай 

	Замбага хоёр чихтэй... 

	Туулай сайхан зоотой 

	Тунсаг сайхан сүүлтэй 

	Тухлаг бадируун биетэй 

	Мойл хар нүдтэй 

	Молор эрдэнэ толгойтой 

	Мохошгүй эрэмгий чадалтай 

	Морины сайн шинжийг 

	Мөн биедээ бүрдүүлсэн

	 

	гэх мэтээр урнаар шүлэглэн тоочдог. Түрүүчийн дурдсан хэсэгт хурдан морины бие эрхтний шинж байдлыг хөдөлгөөнгүй байдлаар тоочин зурагласан бол дараагийн хэсэгт:

	 

	Хазаар хаялан давхидаг

	Хавийн газрыг товчлон давхидаг

	Зуузайгаараа зулран гүйдэг

	Зуурын газрыг товчлон гүйдэг

	Толгойгоороо тоглон давхидаг 

	Тоосноосоо бусган давхидаг3 

	 

	гэх мэтээр морины хурдлан давхих үеийнх нь үйл хөдлөлийн шинж байдлыг дүрслэн шүлэглэсэн байдаг. Өөрөөр хэлбэл, эхний хэсэг хурдан хүлгийн зогоож байх үеийнх нь зураглалын шинжтэй бол дараагийнх нь уралдан давхих үеийг нь харуулсан үйл хөдлөлт дүрслэлийн байдалтай юм. Тэгвэл айргийн тавд ирсэн морийг цоллохдоо:

	 

	Урдаа байгаа морьдыг

	Урамтай гүйцэж ирээд

	Газар холдох тутамдаа

	Гайхмаар хурд нэмээд

	Харайх хөлийн нь эрч

	Харцагын шумбах адил дүүлээд

	Агтын хурдыг шалгасан

	Алдарт энэ уралдаанд

	Айргийн тавд баригдсан

	Аргамаг хурдан хүлэг ээ4

	 

	хэмээн морины хурд хүч дутсанаас бус харин уралдсан газар нь ойртсоноос түрүүлж чадсангүй гэсэн санааг илэрхийлсэн байдаг. Ер нь морины цолонд хоцорч сүүлдсэн тухайд уг морины буруугаас бус харин өөр зүйлээс шалтгаалсан мэтээр өгүүлсэн байдаг нь морь малаа хайрлах малчин хүний сэтгэлийн онцлогтой холбоотой юм. Түүнчлэн, зарим нутагт уралдаанд эхний есөд орсон морийг тус бүрд нь өөр өөрөөр нэрлэн тусгайлан цоллодог заншил бий. Тухайлбал, тэргүүн морийг баярын магнай гэж нэрлээд:

	 

	Алс газрын үзүүрээс

	Агсарч ирэхийг нь үзвэл

	Аглаг уулнаа тоглогч

	Араатны хаан арслан мэт 

	Бартаат газраас

	Баатарлан ирэхийг нь үзвэл 

	Балар модонд тоглогч

	Гөрөөсний хаан барс мэт

	Өргөн талын дээгүүр

	Өнгөрөөд ирэхийг нь үзвэл

	Огторгуй дээгүүр нисэгч

	Жигүүртний хаан гарди мэт

	Ээрэм талыг туулан

	Эн тэргүүнд ирэх нь

	Үүл хослон явагч

	Эрэлхэг луу мэт 

	 

	хэмээн дөрвөн хүчтэнтэй адилтган магтсан байдаг бол дараагийн морьдыг жавхлант хүлэг, наран мандал, начин шонхор, идэр заан, хөх арслан, жаргал алтан сандал гэх мэтээр нэрлэн магтсан байдаг. Эдгээрт гарч буй начин, шонхор, заан, арслан зэрэг нь бөхийн зарим цолтой таарч буй нь сонин бөгөөд эрт үеийн гарал үүсэл нэг болохыг харуулж байна. Алтан сандал гэж нэрлэсэн морины тухайд «эмнэгтээ эргээд хоцорсон биш, эцэнхийдээ зогсоод саатсан биш» болохыг дурдаад хоцорсон уг морийг «өөд газар гарахад нь өвдөгнөөс нь түшилтэй, уруу газар ороход нь улнаас нь өргөлтэй... хол замд хуш хөтлүүлэлтэй, хонь хурга хариулахад уналтай» хэмээсэн нь5 жирийн басамжилсан үг бус харин ажил хөдөлмөрт бол хүчтэй тэнхээтэй морийг уралдааны морь гэж андуурсан эзнийг нь хошигнон шоглосон үг юм. Хурдан морины уралдаанд тодорхой тоогоор зааглан барианд оруулж бай шагнал. өгдөг бөгөөд энэ зааг буюу тасалбар болсон морийг мандал морь, тасалгаанд ирсэн морь гэж нэрлэн тусгайлан цоллодог ажээ. Мөн ийм морийг Увсад дугшаа, Завханд отгон цулбуур гэж нэрлэдэг гэнэ. «Мандал гэсний тухайд бол «усны мандал, уулын мандал, огторгуйн мандал гэх зэргээр ярьдаг... нь уг зүйлийн гол буюу төв хэсгийг өгүүлсэн санаа юм. Үүнтэй харьцуулан үзвэл мандал морь нь барианд орсон хэсэг морьд, барианд ороогүй хэсэг морьдыг заагласан дундаж морь болж байгаа учраас ийнхүү «мандал» хэмээн нэрлэжээ. Ийм учраас уг морийг бэлгэшээн тусгай цоллодог заншилтай»6. Тасалгаанд ирсэн буюу мандал морины цолонд мөн л уг морь хурд хүч дутсанаас биш харин түрүүлж явснаа урьд өмнө уралдаанд орж байгаагүйгээс хадууран замаас хазайснаас болж хоцорсон тухайд

	 

	Магад хурдан тодроод

	Магнайд нь ирж явснаа 

	Хазаар даран бөхийж 

	Хадууран замаасаа гараад 

	Уралдсан морьдоосоо салж 

	Учиргүй хол хадуурахад 

	 

	хэмээн шүлэглэсэн байдаг. Түрүүлсэн болон айргийн тавд орсон морины цолонд гардаггүй атал мандал морины цолонд унасан хүүхдийн авхаалж самбааг

	 

	Эзэмшиж унасан хүүхэд нь

	Эргүүлж замд нь оруулаад

	Холдож цувсан морьдыг

	Хойноос нь гүйцэж түрүүлсээр 

	Тамир чадлынхаа хүчээр 

	Тасалгаанд ирж баригдсан

	 

	хэмээн морины хүч чадлын хамт тодчилон талархан магтсан байдаг нь сонин юм. Ингээд:

	 

	Ирэх жилийн наадамд

	Эргэж буруу хадуурахгүй

	Шууд замаа дагаж

	Шувуу шиг хурдан нисээд7 

	 

	«сугаран түрүүлж даяар алдарших дайчин хүлэг» болох тухайд нь бэлгэшээн өгүүлдэг. Хоцорч сүүлдсэн морьдыг хурд хүчин дутсаных биш харин бэрхшээл саад тохиолдсоноос болсон гэж үзээд ирэх жил түрүүлэх тухайд нь бэлгэдэж өгүүлдэг явдал бол мал сүргээ хэзээ ч муу хэлэлгүй эрхэмлэн хайрладаг, дорой буурайг басамжлалгүй, харин төрийн их наадамд бүгдээр эрх тэгш цэнгэн наадахыг эрмэлзсэн хөдөлмөрч малчин ардын ёс суртахууны илрэл юм. Мөн ийм утга санаатайн зэрэгцээ баяр наадмыг хөгжөөн наргиантай болгоход зориулагдсан өөр нэг цол нь «баян ходоодны цол» юм. Баян ходоодны цолын нэг хувилбарт:

	 

	Энэ найрын үдэх баяр

	Ирэх найрын угтамжийн бэлэг

	Тавьсаар зүтгэгч хөнгөн зэв

	Ташуургүй гүйгээд ирэгч хүлгийн шинж

	Дүүлээд ирэгч хангайн буга

	Түмний тогтоол энэ морь

	 

	хэмээн цоллоод хоцорч ирсэн шалтгааныг хэлэхдээ:

	 

	Энэ морины

	Уясан эзэн нь залхуудаж

	Унасан хүүхэд нь балчирдаж

	Уул овоо нь бартаадаж

	Унд хоол нь тохироогүйн учир

	Харин нэг мэдсэн

	Хадуурч гарсан амны зовлон болж

	Харайн гарсан хөлийн гарз болж

	Хамаг морьдын чанад байлаа

	 

	хэмээн уг морины муугаас биш харин уясан эзэн нь хайнга хандан уяа сойлгыг нь тааруулаагүй, туршлага муутай балчир хүүхдээр унуулсан гэсэн санааг хошин наргиантай байдлаар хэлсэн байдаг. Ингээд өөрийн муугаас бус уяа сойлгыг нь тааруулаагүй уясан эзэн уралдааны замд явдлыг нь тохируулаагүй унасан хүүхдийн буруугаас сүүлдэж хоцорлоо гээд:

	 

	Удаа дараагийн баярын наадамд

	Уясан эзэн нь

	Уяа сойлгыг нь тааруулж 

	Унасан хүүхэд нь хаширжиж 

	Удаа дараагийн баяр наадамд 

	Урагшлан давхиж

	Бай шагнал авахыг 

	Батлан илэрхийлсэн 

	Баян ходоод8 

	 

	хэмээн хойшид баяр наадамд хурдан мориныхоо уяа сойлгыг нь тааруулж байхыг эзэнд нь захисан байдаг. «Баян ходоодны цолонд хэдийгээр хоцорсон даагыг хошигнон цоллож байгаа боловч үнэндээ арчилгаа маллагааны дутмагаас уясан даага нь хоцорсон эзнийг нь нийтийн өмнө уран хошин үгээр егөөдөж буй хэрэг бөгөөд монгол заншил ёсоор энэхүү даага нь энэ жилийн наадмын сүүл авч, ирэх жилийн наадмын магнай болно гэдэгт итгэн энэ наадмын үдэлт ирэх наадмын угтуул хэмээн бэлгэшээн бай шагнал олгодог заншил одоо ч уламжлагдаж байна»9. Хурдан морины цол нь дүрслэх аргын хувьд өвөрмөц, морины толгой хөл, нүд, шүд, дэл сүүл, хондлой ташаа зэрэг бие эрхтний хэлбэр төрх, явах, хурдлах, давхих байдал зэргийн шинж төлөвийг тоочин тодорхойлох өөр зүйлстэй урнаар адилтган зүйрлэх зэргээр дүрслэн хэлдэг. Тухайлбал, «битүү толимон магнай, бат сайхан шүд, босоо хоёр мундаа, заамал зургаан хүзүү, засмал дөрвөн туурай, төө сайхан чих, тунамал (эсвэл өтгөн) сайхан дэл хэмээн биеийг бүтэц хэсгээр нь хэлбэр төрхийг тоочин тодорхойлсон байх буюу эсвэл «Бадамдэвжидийн уруул, буурцаг сайхан дэл, заан сайхан соёо, хун цэнгийн дуу, дун бүрээ хамар, бийрэн сайхан сүүл, замбага (заримдаа согоо) хоёр чих, туулай сайхан зоо, тураг сайхан бие, мойл (эсвэл төгрөг, дуран) хар нүд10 гэх мэтээр адилтган зүйрлэсэн байх нь түгээмэл. Түүнчлэн зарим цолонд хурдан морины биеийн ерөнхий шинж байдлыг:

	 

	Дөрвөн хөлтэй ширээ шиг

	Дөрвөлжин зоотой арслан шиг

	Уул хангайн буга шиг

	Усан цээлийн загас шиг11 

	 

	гэж тодорхойлсон байдаг бол буриад ардын морины цолонд

	 

	Заан шэнжэтэй сээжые дэлбэлзүүлэн 

	Заrаhан шэнжэтэй нюргые миралзуулан 

	Арслан шэнжэтэй сээжые бүмбэлзүүлэн 

	Гарууди шувуунай дэбиhэн мэт12 

	 

	хэмээн дүрсэлсэн байдаг. Морины бие эрхтнийг ийнхүү хэлбэр байдлаар нь адилтган зүйрлэхдээ тогтмол үг хэллэгийг давтан хэрэглэдэг нь санамсаргүй зүйл биш юм. Энэ нь аман зохиолын аливаа зүйлийг зохион хэлэхэд ардын уран сэтгэмж, урнаар өгүүлэхийн уламжлалт арга хэрэгслүүдийг ашигладагтай холбоотойн зэрэгцээ монголчуудын уламжлалт ойлголтын дагуу хурдан хүлгийн шинж тэмдгийг тусган дүрсэлсэн байна. Монголчууд эрт цагаас адуу малаа маллах талаар арвин баялаг туршлага хуримтлуулсны дотор хурдан морийг шинжин таних, уралдаанд уях, сойх талаар мэдлэгийн тогтолцоог бий болгосон байна. Ийм учраас хурдан хүлгийг бие эрхтнийх нь хэлбэр байдлаар шинжин таних тухай өгүүлсэн ном судар олон байдаг. Түүнд хурдан морийг гадар дотор нууц гурван зүйлээр шинжин таних тухай бичсэн байдаг бөгөөд хурдан морины цолонд хурдан хүлгийн бие эрхтний байдлыг урнаар шүлэглэн тодорхойлсон нь эдгээр шинжтэй зарим талаар төстэй. Морины гадаад шинжийг толгой, туурай, сүүл, шүд, шөрмөс зэрэг эрхтэн болон бүх биеийн шинж тэрчлэн дуу, мөр, ус уух зэрэг үйл хөдлөлийн төрхөөр нь 13 их, есөн урт, 6 нарийн, 9 агуу, 5 охор, 3 өндөр гэх зэргээр хэлбэр байдлыг заан эдгээр 36 шинж моринд бүрэн төгс байх нь чухаг, бүрэн байвал их хурдан, хэдий олон байвал төдий хурдан (Намнандорж, 1957, 10-р тал) гэж үздэг байна. Тэгвэл морины шинжийн сударт шүдний шинжийг өгүүлсэн хэсэгт «соёо нь буурын соёо мэт том бөгөөд гадагшаа байх нь сайн»13 гэж буйг морины цолонд «заан сайхан соёо» гэж гардагтай харьцуулан энэ нь хурдан хүлгийн соёо том бөгөөд гадагшаа байх нь сайн гэснийг уран сэтгэмжээр хэлсэн гэж үзэж болох юм. Түүнчлэн шинжийн сударт хурдан хүлгийн сүүлний тухайд «ясан сүүл нь урт, самбай нь өтгөн, үзүүр нь шингэн байх хэрэгтэй» гэсэн нь морины цолонд (бийрэн сайхан сүүл) гэж байдгийн тайлбар тодорхойлолт мэт санагдана. Морины цолонд «үс болгондоо эргүүлэгтэй» гэх буюу эсвэл бурхны шашны ойлголтын нөлөөгөөр «үс бүртээ үсэгтэй» гэж хувиргасан байдаг нь морины шинжийн сударт «үс нь эрчимт ёнхор утас мэт»14 хэмээн морины үс нь нэг нэгээрээ сөрвийсөн биш харин хоёр гурваараа нийлж нийтгэсэн юм шиг мушгирсан буюу үсэнд хэчнээн олон эргүүлэг байвал төдий чинээ хурдан хөлгийн шинжтэй байдаг тухайд хэлсэн бололтой. Морины шинжийн судрын «чихэр амт» гэсэн бүлэгт дотоод шинжийг толгойноос үзэж болно гээд зүрхний шинж нүд чихээр, уушгины шинж хамрын нүх самсаагаар, бөөрний шинж чихээр, элэгний шинж хэлээр, дэлүүний шинж буулиар тус тус илэрнэ гэжээ. Ингээд зүрхний шинж нүд, чихээр илрэх тухай «олон морьтой уралдах, уул сархиаг хэдрэх, бартаат зам зэрэг бэрхшээлээс айхгүй, тэсвэр тэвчээр ихтэй зүрх сайтай ялагч хурдан адууны нүд улаан, хар буюу хүрэн, чих нь угаараа бүдүүн, унаж явахад дэлбэгэс дэлбэгэс хөдөлдөг15 гэсэн байна. Тэгвэл энэ шинжийг морины цолонд мойл, төгрөг, дуран хар нүд, замбага, согоо хоёр чих гэснээр илэрхийлсэн бололтой. Өвөрлөгчдийн морины цолонд «гал алтан нүдтэй» гэж гардаг нь морины шинжийн сударт буй улаан буюу хүрэн нүдийг хэлсэн байж магадгүй юм. Морины цолонд «дун бүрээ хамар» гэж гарч буй нь уушгины тэмдэг хамрын нүх самсаанд илрэн гарах тул амьсгалахад тавиун чөлөөтэй агаар орж ирэх боломжийг ханган хамрын нүх их, ялангуяа, амьсгалахын цагт бүрээний амсар шиг хэлбэрийг үүсгэн дэрвийж ирэх16 нь хурдан сайн морины шинж болох тухайд дүрслэн хэлсэн зүйл юм. Морины шинжийн сударт хурдан хөлгийн нууц шинжийг шүдэнд буй олон янзын хэлбэртэй холбон торгон зул, сүмбэ шагай, улаан зуваг цэхэрт болд, цагаан сувд, хайлс багана, тарлан зуваг гэх мэтээр ялган нэрлэж тодорхойлсон байдаг. Тэгвэл хурдан хөлгийн нууц шинж, түүнийг ялган нэрлэсэн нэрс морины цолонд зохих хэмжээгээр туссан гэж болно. Түрүүлсэн морины цолонд:

	 

	Дуут мөндөр

	Дуулин харцага

	Ширүүн мөндөр

	Ширмэн дуут...

	Марал хаял

	Магад хөлөг

	Ширүүн сум

	Шүүрдэг харцага17 

	 

	гэсэн хэсэг түгээмэл байдаг. Мөн аливаа цол

	 

	Түмний эх

	Тод магнай

	Торгон жолоо

	 

	гэх мэтийн үгээр тогтмол төгсдөг. Түүнчлэн мянгад ястны морины цолонд:

	 

	Заан соёо

	Зандан шандас

	Хулангийн тоос

	Хунгийн живэр

	Хуй салхи

	Хурдан туурай

	Ширмэн сум

	Дун соёо

	Дуут мөндөр

	Баярын магнай

	Бат хүлэг18 

	 

	гэж гарч байна. Энд түрүүлсэн морийг хурд хүчнийх нь байдлаар янз бүрийн зүйлстэй адилтгасан санаа гарч буйн зэрэгцээ уралдаанд түрүүлсэн, барианд орсон моринд уламжлалт заншлын дагуу олгодог байсан цол чимгийн нэр гарч байгаа бололтой. Тухайлбал ийм цол чимгийн дотор «харилтгүй хурдан хандгайн буга», «ширүүн сум, шидрүүн давхиат хүлэг», «Дуут мөндөр, дуулин харцага хүлэг», «шударч ирдэг шувуун хүлэг», «дайрч ирдэг даян хүлэг», «хөнгөн сүм, мөнгөн зэв хүлэг», «ширүүн мөндөр, ширмэн туурайт хүлэг», «тод магнай торгон жолоот хүлэг» гэсэн үгс тааралдаж буй нь үүнийг гэрчилж байна. Түүнээс гадна энд гарч буй тод магнай заан соёо, ширмэн сум, марал хаял, дун соёо гэх мэтийн хэллэгүүд хурдан хөлгийн нууц шинжийг ялган нэрлэсэн үгс бололтой. Морины шинжийн сударт:

	 

	Луун дуу мэт

	Түрхэрэн бардагч уран хатан

	Хумин нисэгч начин мэт

	Хуурнин бардагч улаан зуваг

	Дэлгэн нисэгч начин мэт 

	Дэрвэтэл бардагч зүй болд 

	Түлхэн нисэгч тас мэт 

	Дэлбэн бардагч нарийн яргай 

	Бүргэд мэт хадууран бардагч 

	Ургамал цагаан үүл 

	Борогчин соно мэт

	Өрөвхийн нисэгч аранзул

	Дэрвэгэнэн нисэгч нугас мэт

	Дэрлэн бардагч түргэн мугдур

	Шуугин нисэгч ногтруу мэт 

	Суунаглан бардагч хажит 

	Ирвэгэнэн нисэгч галуу мэт 

	Ярайлган бардагч могойт хулан 

	Санагсаар сайн бардагч

	Цэхэрт болд, 

	Хэлбэрэн хол бардагч

	Хий үхэр

	Дахин дахин бардагч

	Ноцон үхэр

	Баших олон мориноос

	Бараагүй бардагч түргэн ноцон

	Харсаар сайн

	Хайлаасан багана

	Цээжээ гэсгэн ядан

	Хол бардагч дарлах19 

	 

	гэж гарч буйг эрдэмтэн X. Лувсанбалдан морины эртний цол гэж үзжээ. Гэвч энд морины цолонд түгээмэл байдаг эхлэл, өрнөл, төгсгөл зэрэг утга агуулгын ялгаа бүхий зохиомжийн хэсгүүд үгүйлэгдэж буй учраас хурдан хүлгийг нууц шинжийнх нь дагуу ялган нэрлэсэн үгс бололтой. Харин энд хурдан хүлгийг нийтэд нь жигүүртэн шувуутай адилтгасан онцлог харагдаж буй бөгөөд эдгээр үгс морины цолонд хэсэг бусгаар цухас гарахыг үгүйсгэж болохгүй. Учир нь академич Ц. Дамдинсүрэнд буй «Чихэр амт хэмээх нарийн товч» гэдэг морины шинжийн сударт «зүс чанчай?, хатан хараа, тольт маглай, үнэгэн зоо, харгай хүлэг, хулан хараа, яргай хүлэг, зүр хүлэг, хайлаасан багана, шинжих бор тураг тэмээн тэлмэн, хээгүй сайн морь, газрын алтан мэлмий зэрэг 13 хүлгийн шинжийг тодорхойлон бичсэнтэй заримынх нь нэр тохирч байна. Морины цол болон шинжийн сударт аль алинд нь гарч буй хайлаасан багана гэдэг хүлгийн шинжийг энэ сударт «хөл богино, бас бүдүүн, гэдэс нь их, хоёр нүд нь хурц, их номхон хэт холд сайн» гэх мэтээр тодорхойлжээ. Ийм учраас морины цолонд хурдан хүлгийг нууц шинжээр нь ялган нэрлэсэн эдгээр үгсээс тухайн моринд аль тохирохыг нь хамаатуулан оруулдаг бололтой. Морины цол нь түүхэн урт хугацаанд үе бүхний нөлөөг шингээн уран дүрслэл, сэтгэлгээний янз бүрийн хэлбэр маяг бүхий болж иржээ. Морины цолны зарим хэлбэрт бурхны шашнаар дамжин монголд нэвтэрсэн энэтхэг төвөдийн уран сайхны сэтгэлгээний хэв маяг ажиглагддаг. Үүнийг үзэмчин ардын морины цолноос ажиглаж болно. Үзэмчинд томоохон наадамд 8, 16 морийг цоллодог бөгөөд тэргүүн, дэд, гутгаар зэрэг морьдын цол тус тусдаа өөр байдаг ажээ. Тухайлбал, түрүүлсэн морийг

	 

	Саран юхрийн20 дэлтэй

	Самьдын21 загасан нүдтэй 

	Самъяа22 бадмын чихтэй 

	Сайхан хомхын толгойтой 

	Цагаан лавайн шүдтэй 

	Зангидмал утсан цээжтэй 

	Сайхан дуасын сүүлтэй 

	Сансрын23 хүрдэн туурайтай 

	Сайн морь адьнаан24 хүлэг

	 

	хэмээн морины дэл, нүд, чих, толгой, шүд, цээж, сүүл, туурайг дорно дахины зөн бэлгэдлийн уламжлалт ойлголтын дагуу найман тахил хэмээн тоолдог эрдэнийн шүхэр, алтан загас, алтан хонх, бадам лянхуа, цагаан лавай, өлзий утас, эрдэнийн утас, алтан хүрд зэрэгтэй адилтган шүлэглэсэн байна. Тэгвэл дэд морины цолонд:

	 

	Давхарлагсан эгүүлээр хөлөглөгч 

	Цахилгаан ихтэй алтан лууны соёотой 

	Цааш нааш хаян нисэгч 

	Алаг гардийн дэвлэттэй

	Цастай уулын оргил дээр байцлагч 

	Цагаан өнгөт арслангийн жавхлантай 

	Зандан модны шугуй дор сүрэглэгч 

	Чадал ихтэй эрээн барсын үсэрлэгтэй 

	 

	гэх мэтээр морины соёо, гүйдэл, жавхлан, үсрэлт зэргийг бар арслан, луу, гарди зэргийн дөрвөн хүчтэнтэй зүйрлэн өгүүлсэн байна. Дашрамд тэмдэглэхэд хүний биеийн бүтэц хэсгүүд, янз бүрийн эрхтнийг ийнхүү найман тахилтай адилтган зүйрлэх уламжлал бурхны шашны уран сайхны сэтгэлгээнд байдаг25 бөгөөд үүнээс уламжлан дорно дахины зөн бэлгэдлийн уламжлалт ойлголтын дагуу аливаа зүйлийг найман тахил, дөрвөн хүчтэнтэй зүйрлэх явдал бусад ерөөл магтаалд ч байдаг ажээ. Гэрийн ерөөлд тооныг нэгэн зүйлийн хүрд, унь нь дэлгэж цацарсан шүхэртэй адил, найман хөлт өрх нь бадам лянхуан мэт, хаалга нь загас мэт, хана нь өлзий утас мэт хэмээн бүтэц хэсгээр нь гэрийг гаднаас нь харвал дун мэт, өрхөө татчихаар бумба шиг, оосор хошлон нь бүрдэхээр дуаз (ялгуусны тэмдэг) хэмээн шинж байдлаар нь өлзийт найман тэмдэг (буюу тахил)-тай адилтгасан байх буюу эсвэл

	 

	Чадал ихтэй эрээн барсын нуруу мэтийн 

	гүдгэр сайхан голтой

	Цагаан өнгийн арслангийн хөмсөг мэтийн

	төгрөг сайхан алхагтай

	Цахилгаантай алтан лууны соёо мэтийн

	бэрх дөрвөн даагатай

	Чийрэг хүчтэй хан гардийн жигүүр мэтийн

	жигдэлсэн нуруутай

	 

	гэх мэтээр дөрвөн хүчтэнтэй зүйрлэсэн нь орон гэрийнхээ бат бэх чанарыг бэлгэдсэн шинжтэй юм. Үзэмчин ардын наадамд гуравт давхиж ирсэн морийг цоллохдоо

	 

	Хүн, тэнгэр, римэд26 гурвын эзэнтэй

	Хүлэг, чигтэй27, арвай28 гурвын ижилтэй 

	Хөндий, тал, дэнж гурвын гүйдэлтэй 

	Хөвд, мангир, таана гурвын идэштэй 

	Хүйтэн сэрүүн, бороо гурвын сойлготой

	Хүрд, мод, зэл гурвын уяатай

	 

	хэмээн хурдан морины эзэн, ижил идэш, уяа сойлго зэргийг гурав гурваар нь адилсган шүлэглэсэн байдаг29. Ийнхүү гурвалсан холбоогоор шүлэглэсэн нь морины хүч чадлыг бэлгэдсэн шинжтэй юм. Дорно дахины зурхайн ойлголтын дагуу сондгой тэгш тоог арга билэг гэж ялган арга буюу сондгой, ялангуяа, гурвын тоог ихэд эрхэмлэдэг билээ. Сүүл үеийн морины цолонд шашны нөлөө бүхий зүйлс гээгдсэний зэрэгцээ бодит зүйлийн тодорхой дүрслэл элбэгшиж хурдан сайн хүлэг морио хайрлан бахархсан малчин ардын сэтгэлийн догдлолоор баяжсан билээ.

	Сур харвахтай холбогдол бүхий аман яруу найргийн нэг нь нум сумны магтаал юм. Тэгэхдээ нум сумны магтаалыг зөвхөн эрийн гурван наадмын үед биш, хуримын ёсонд хадам: эцэг нь хүргэн хүүдээ сум бэлэглэх үед, тэрчлэн, айл гэрийн буян хишгийн даллага авах ёслолын үед мөн хэлдэг байна. Энэ магтаалд:

	 

	Ойн олон модны дундаас

	Онцгой нэгэн шулуун бургасыг

	Гоцлон авч сонгоод

	Хоёр тохойгоороо хэмжиж

	Ховил харуулаар харуулдаж

	Хуурай зүлгүүрээр зүлгүүрдэж

	Хурдан цагаан сум болгосон гэдэг30 

	 

	гэх мэтээр уг сумыг хэрхэн яаж хийдэг арга, хөдөлмөрийн явцыг дэс дараалан шүлэглэсэн байдаг. Энэ нь уг сумыг магтаж байгаа төдий биш түүнийг хийсэн ажил хөдөлмөрийн магтаалын шинжтэй юм. Өөрөөр хэлбэл, энгийн нэг шулуун модонд хүний хөдөлмөрийн үр шим шингээн сум болгосон гэдгийг онцлон магтсан байна. Энэ мэтээр зэв, гилбэр, хөвч зэрэг хэсгүүдийг хэрхэн яаж хийснийг урнаар шүлэглэн тодорхойлохдоо үнэн бодит байдлаар, эсвэл, үлгэр домгийн уран сэтгэмжээр гэсэн хоёр янзаар дүрсэлдэг байна. Тухайлбал, сумын эрч хурдыг нэмэгдүүлэх, нисэлтийг нь цэх шулуун болгон хол тусах нөхцөлийг хангахын тулд бөгсөн талд нь «тас жигүүртний өлийг талтайхан хэмжин тайрч тааруулаад таллан зүсэж уртханаас нь шилж аваад уран хүний ухаанаар урлаж хийсэн» тухайн зүйлийг хэрхэн хийх арга технологийн уран өгүүлэмж гэж санагдахуйц үнэн бодит байдлаар дүрсэлсэн бол тэрхүү өдийг наасан цавууны тухайд:

	 

	Гадаад далайг

	Гаталж шунгасан

	Ганга мөрнийг

	Нэвтлэн шунгасан

	Алтан нүдэт

	Ангалзсан загасыг

	Харваж намнаад 

	Хальсалж өвчөөд 

	Хандалж чанаад 

	Халтар цавуу болгон

	Наалдуулсан гэдэг31 

	 

	хэмээн цавуу хэрхэн хийх хөдөлмөрийн арга туршлагыг мөн л үнэн бодитой байдлаар өгүүлсэн боловч загасны тухайд Ганга мөрөн, гадаад далайд амьдарч байсан мэтээр үлгэр домгийн сэтгэмжээр хэлсэн нь харагдаж байна. Мөн сумны зэв гилбэр зэргийг «ган төмрийг сийлж хийсэн, галууны тавгийг янзлуулж хийсэн» тухай өгүүлсэн нь түүнийг жирийн амьдралд байдаг зүйл биш их л эрхэм нандин зүйл болохыг тодчилсон санаа мөн. Монголчуудын хуримлах ёсонд хадам эцэг нь хүргэн хүүд сум бэлэглэх үед тусгай ерөөл бэлгийн үг хэлдэг бөгөөд энэ нь нум сумны магтаалтай төстэй юм. Зөвлөлтийн эрдэмтэн Л. Г. Скородумова ийм ерөөлд:

	 

	Хан огторгуйд халин нисэгч

	Хангарди шувууны захын онгон од

	Маnам их далайн дундах

	Матар загасны ходоодоор хийсэн цавуу

	 

	гэх мэтээр гардаг нь буддын шашны домгийн нөлөө бүхий боловч угтаа дээд, дунд, доод гурван ертөнцийн тухай бөө мөргөлийн ойлголттой холбоотой гэж үзээд «хангарди шувуу»-нь дээд (ертөнц) тэнгэртэй, матар загасыг доод ертөнцтэй тус тус холбон тайлбарласан байна32. Тэгвэл нум сумны магтаалд тас шувуу, алтан хав загасны тухай гарч буй нь үүнтэй нэгэн адил уламжлалтай, дээд доод ертөнцийн тухай ойлголттой холбоотой юм. Гэвч нум сумны магтаалд үнэн байдлын тусгал үлэмж. Нум сумны магтаалд

	 

	Хадыг харваваас хагалдаг сум

	Хандгайг харваваас шувтгалдаг сум 

	Бутыг харваваас булгалдаг сум 

	Бугыг харваваас шувталдаг сум33 

	 

	гэж буйн дотор хадыг харвахад хагалдаг гэх мэтийн зүйлс үнэмшилгүй мэт санагдаж болох боловч үнэний хувь бий бөгөөд эрт цагт хад бут мэт байгалийн бэлэн зүйлийг бай шав болгон харвадаг байсны тусгал мөн. Монгол ардын баатарлаг туульд хоёр баатар, эрийн гурван наадам хийж тэмцэлдэн нум сум ээлжлэн харвахад сум нь:

	 

	Хонин чинээ цагаан чулууг

	Хоггүй болтол үйрүүлж 

	Үхрийн чинээ хар чулууг

	Үнс болтол үйрүүлж

	 

	байсан тухай дүрслэл түгээмэл билээ. Энд хэдий хэтрүүлэг байгаа боловч баатар эрийн нум сум харвах эрдмийг шалгаруулахдаа зөвхөн цэцэн мэргэнийг сорьдог төдийгүй сумных нь эрч хүчийг тэнсэн байсан онцлог туссан байна гэж болно. Нум сумны магтаалд зөвхөн хөвчний тухай дурдсан байдгийг эс тооцвол нумын тухай дурдсан зүйлгүй, харин сумыг бүтэц хэсгээр нь нэг бүрчлэн шүлэглэж магтсан байдаг. Нумын хэсгээс зөвхөн хөвчийг магтсан нь түүнийг сум харвахад онцгой учир холбогдолтой гэж үзэж байсантай холбоотой юм. Тухайлбал, нум сумны магтаалд:

	 

	Тархинд ургасан эврээр элэглэн хийсэн

	Тахимд ургасан шандсаар арлан хийсэн

	Эр гунан үхрийн ширийг

	Эсгэж өвчөөд

	Элдэж нухаад

	Эрчилж мушгиж хийсэн

	Хөвчтэй сэн34 

	 

	гэж гардаг нь хүч чадалтай амьтны буюу эр гунан үхрийн ширийг зүсэж хөвч хийвэл сумыг эрч хүчтэй харвахад нөлөөлнө гэж зөн бэлгэдлийн утгаар ойлгодог байсны гэрч юм. Гэхдээ олонх тохиолдолд нумын хөвчийг адууны ширээр хийдэг байсан бололтой.

	 

	Ангай дангай мод

	Араг тэхийн эвэр

	Зуун бугын эвэр

	Зуслан хээрийн шандас

	 

	гэж нум сумыг оньсоголдог тухайд эрдэмтэн Ш. Гаадамба «зуслан хээр гэж зусмал буюу зусаал морийг хэлсэн бололтой. Зусаал хүчтэй гэж зун эдлэгдэж дутуу таргалсан морийг хэлдэг. Тийм зусаал хүчтэй морь хар махаар таргалах тул шандас нь өөх гэж нумын хөвч хийдэг байсан бололтой»35 гэж тайлбарлажээ.

	Нум сумны магтаалын төгсгөлд нь:

	 

	Харвахуй дор мэргэн

	Ханилахуй дор эелдэг

	Дайнд баатар

	Даллагад хишигтэй

	Барилдахуй дор баатар

	Ийм сайн эрийг

	Мэхийтэл татаж бай гэмээж нь

	Даргар шар сумны

	Цолыг авсан амой

	 

	хэмээн үнэхээрийн баатар сайн эрд л тохирох зэвсэг гэдгийг хэлсэн байдаг. Нум сумны магтаалд хүний хөдөлмөрийн үр шим шингэсэн үнэтэй хүндтэй зүйл гэдгийг онцлон сумыг голлон магтдаг нь анхны гарал үүслийн хувьд овгийн байгууллын үед үгийн ид шидэд итгэх, үзэх үзлийн үүднээс сумныхаа хэлбэр хийцийг тоочин магтаад байндаа хүрч мэргэн тусахыг хүсэж хэлдэг байсан шившлэгийн чанартай байсантай холбоотой байж болох юм. Үлгэр туульд баатар эр харвахдаа байндаа эрч хүчээ алдалгүй хүрч мэргэн тусахыг сумандаа хандан шивнэн хэлсэн тухай дүрслэл түгээмэл байдаг. Тэгвэл энэ шившлэгийн үгийг хэлэхийн оршил болгож нум сум магтсан шүлэг хэлдэг байсан байж болох юм. Магтаал нь анхны гарал үүслээрээ тухайн зүйлсээр бахархсан магтаалын шинжтэйн зэрэгцээ түүний хамаг сайн шинж, сүр хүчийг тодруулан магтаж үгийн ид шидээр баясган нөлөөлөх зориулалттай байв. Нум сумны магтаал нь морь бөхийн цол шиг олон янзын төрөл хэлбэр үгүй, утга агуулга, хэлбэр зохиомжийн хувьд нэг л янзын тогтвортой байдлаар хэлэгддэг. Харин буриад ардын дунд, дууны хэлбэрээр нэлээд өвөрмөц байдалтай дэлгэрчээ. Бусад газрын хувилбарт харваачид хандан хэлсэн зүйл байдаггүй бол буриадад

	 

	Хормого соохи, hомоёо

	Хотойсорон татаарай

	Хорин холбооной зондо

	Мэргэн гэж дуулдаарай

	hаадаг соохи hомоёо 

	hубирган табяарай 

	Холын холбооной зондо

	Сууда орон ошоорой36 

	 

	гэж мэргэн цол хүртэхийг ерөөн захисан зүйл хэлдэг байна. Манай ард түмэн эх нутгаа юунаас ч илүү энхрийлэн хайрлаж, эрхэмлэн хүндэтгэсээр ирсэн нь уул усны магтаалд тодорхой туссан ажээ. Монголд сүр жавхлантай, үзэсгэлэнт уул ус олон байдгийн нэг адил тэдгээрийн байгалийн гоо сайхныг дүрсэлсэн магтаал олон бий. Тухайлбал, Алтай, Хангай, Хэнтий, Их Богд, Гурван Сайхан, Хан Хөхий гэх мэт манай уудам дэлгэр монгол орны алдарт их уул, усны тухай олон сайхан шүлэг магтаал зохиогдон үеэс үед уламжлан хэлэгдсээр ирсэн юм. Уул усны магтаал нь анхны гарал үүслийн хувьд үгийн шидийн хүчээр уул усны эзэд лус савдгийг магтан баясгаж, хайр ивээл гуйсан зориулалттай, уул овоо тахих тайх зан үйлийн учир холбогдолтой байв. Ялангуяа, байгалийн эрхшээлд хувь заяагаа даатгасан эртний хүмүүс уул усыг далдын эзэн лус савдагтай мэтээр ойлгон уран үгийн ид шидийн хүчээр магтан баясгаж улмаар хайр ивээлийг нь гуйхын тулд жил бүрийн тодорхой хугацаанд уул овооны тайлга ёслол үйлдэн магтаал хэлдэг байсан билээ. Иймд уул усны магтаал нь анхны үед зан үйлийн шинжтэй болох явдал нэлээд байв. Тухайлбал, Алтайн магтаалд:

	 

	Баруун талаар тойроод гарахад

	Баттай зэндмэнэ эрдэнэ

	Баруун мутартаа атгаад 

	Барсын арьсан түшлэгтэй

	Бандан лхамын дүртэй37 

	 

	гэж гардгийн адил уулын төрх байдлыг янз бүрийн бурхны дүр төрхтэй адилтгасан дүрслэл уул усны магтаалд цөөнгүй бий. Харин хожим ард түмний ухамсар дээшилсэн үед уул усны магтаалаас далдын хүчинд итгэх үгийн ид шидэд шүтэх гэнэн хандлага, шашны нөлөө гээгдэн бодит байдлын гоо сайхныг реалист байдлаар нээн дүрсэлж эх нутгаараа бахархах хандлага зонхилох болсон юм. Уул усны магтаал нь зохиомжийн хувьд хоорондоо эрс ялгарах бүтэц хэсгүүд байхгүй боловч тодорхой эхлэлтэй байх буюу бадаг бүрийн хооронд давталтын хэсгүүд хааяа тохиолддог. Тухайлбал, Хангайн магтаалд:

	 

	Хангай хааны

	Хүрэн хүдэр баян

	Загал уул нь

	Сүүмэлзэн харагдаад 

	Хавцал эх бүрээс нь 

	Мөрөн голын ус нь

	Цэлэлзэн урсаад байна

	 

	гэдэг маань хэмээн алсаас харагдах байдлыг нь зураглаж эхэлдэг ба бадаг бүрийн хооронд

	 

	Ердөө л өлзийтэйхэн хангай чинь 

	Манай лаа идэр тэрхийн

	Өвгөн буурал баян хангай

	Нутаг минь ээ38 

	 

	гэсэн давталттай. Олонх магтаалд тухайн уулыг дөрвөн зүг найман зовхисоос нь тойрон явах үед харагдах, дүр төрх, шинж байдал, ан амьтан, ургамал модны баялгийг тоочин магтсан байдаг. Тухайлбал:

	 

	Баруун талаас нь харахад

	Барс арслангийн шинжтэй

	 

	гэх мэтээр дөрвөн талаас нь ээлжлэн харах үеийн дүр төрхийг үлгэр домгийн сэтгэмжээр их л сүр хүчин төгөлдөр байдлаар дүрсэлсэн байх буюу эсвэл

	 

	Баруун талаар нь тойроод харахад

	Баялаг болгон түгсэн 

	Бутанд хэвтэх булгатай 

	Бултайж хэвтэх туулайтай 

	Бурзайж хэвтэх зараатай

	Буга согоон сүрэгтэй39 

	 

	хэмээн ан гөрөөс, ургамлын баялгийг нь тоочин шүлэглэсэн байдаг. Уул усны магтаалд ийнхүү дөрвөн талаас нь харагдах байдлыг шүлэглэхдээ ямагт баруун зүгээс эхэлж нар зөв тойрох байдлаар тодорхойлон хэлдэг онцлогтой. Энэ нь монголчуудын баруун талыг дээдлэх ёстой холбоотой юм. Уул усны магтаалд ийнхүү нэг л газраас харагдах байдлыг бус харин дөрвөн зүг найман зовхисоос нь харахад төдийгүй тухайн уулын бэл хормой, оргилд нь гарахад харагдах байдал, түүгээр ч үл барам дөрвөн улирал тус бүрийн нь шинжийг тоочин, өөрөөр хэлбэл, орон зай цаг хугацааны асар их багтаамжтай агуулгыг илэрхийлдэг. Энэ нь тухайн газар орчныг бүхий л талаас нь тод сайн дүрслэх арга юм. Тухайлбал, Алтайн магтаалд:

	 

	Хөвчид нь гараад ирэхэд

	Хөхөө шувуу нь донгодоод

	Хөх зүлэг нь сэргээд

	Хөрст дэлхий нь ногоороод

	Хүн амьтан нь цуглараад

	Хөрөнгө мал нь сүлжилдээд40 

	 

	хэмээн уулын бэлээс оргилд нь хүртэл байдлыг дэс дараалан өгүүлсэн бол Хөгнө хааны магтаалд

	 

	Зуны улиралд ирэхэд нь бол

	Зулзаган мод нь ногоорсон доо

	Зүлэг нуга нь хөхөрсөн дөө

	Зусланд нь айлууд ярайсан даа

	Зугаа цэнгэлээр жаргасан даа

	Зуншлагат сайхан нутаг юм байна41 

	 

	гэх мэтээр дөрвөн улирлын байдлыг нэг бүрчлэн шүлэглэн тоочжээ. 19-р зууны эцэс XX зууны эхэнд амьдарч байсан шүлэгч Лувсандондовын зохион хэлсэн Хан хөхүйн магтаалд мөн тухайн газар нутгийн дөрвөн улирлын байдлыг магтсан байдаг42. Мөн уул усны магтаалд буй шашны нөлөөг эс тооцвол нийгмийн харьцааг тусгасан зүйл бараг үгүй, ямагт байгалийн байдлыг дүрсэлсэн байдаг учир цэвэр байгалийн уянга гэж нэрлэж болох юм. Харин Богд уулын магтаалд: 

	 

	Орой дээрээ овоотой

	Очир дарийн сүмтэй 

	Цагдаа болгон цалинтай

	Цаазын олон амьтадтай

	Алдаггүй олон амьтантай 

	Авдаггүй их модтой43 

	 

	хэмээн тухайн уул үе дамжсан дархан цаазтай гэдгийг тодчилсон зүйл байгаа бол Хангайн магтаалд:

	 

	Өрөөлдөөд тавьсан моринд нь

	Өлөн боргоор элбэгтэйхэн

	Өнчин ядуу бидэндээ

	Өршөөлтэйхэн хангай минь

	 

	гэж баян хоосны ялгаа бүхий ангит нийгмийн үеийн харц ардын сэтгэлийн догдлолыг илэрхийлсэн үг хэллэг тааралдаж байна. Үнэхээр ч хуучин цагт баяд ноёдыг түшсэнээс байгалийн хишиг хүртэн амьдрах нь илүү байсан билээ. Нийтэд алдартай өндөр уулын тухай магтаал байдгаас бус гол мөрний буюу усны магтаал гэж байхгүй юм. Энэ нь хуучин цагт магтаалын энэ хэлбэр ихэвчлэн уул овоо тахих ёслолтой холбоотой зан үйлийн зориулалттай байсныг харуулж байна. Харин ардын ерөөлч Ч. Жигмид Хэрлэн голын магтаал зохион:

	 

	Хэнтий ханы өврөөс

	Ундарч гарсан Хэрлэн гол

	Хэдэн аймаг дамжиж

	Холыг зорьсон Хэрлэн гол

	Хангай хөвчийн завсраар

	Хад модны чөлөөгөөр

	Хангинан шуугин урссан

	Харзалж байдаг Хэрлэн гол44 

	 

	хэмээн уламжлалт магтаалын хэлбэр зохиомжийг ашиглан нийтэд алдартай энэ голыг магтсан нь уул усны магтаалын дүрслэгдэхүүнд гарсан шинэчлэлт юм. Энэ нь уул усны магтаалын зан үйлийн үүрэг орхигдон уран сайхны зориулалт нь давамгайлах болж байгалийн уянгын бүтээл болсныг харуулж байна. Түүнчлэн орчин үед зохиогдсон уул усны магтаалд байгалийн дүрслэлийн зэрэгцээ улс нийгмийн амьдрал, ард түмний үйлсийг өргөн хүрээтэй тусгах болсон билээ. Тухайлбал, Ерөөлч Жигмидийн хэлсэн Богд уулын магтаалд:

	 

	Нарны гэрэлд гялбалзах

	Шинэ шинэхэн барилгатай

	Нам засгаа хөгжүүлэх

	Оюутан сэхээтэн мэргэдтэй

	Наадам баяраа хийдэг

	Уудам талбай дэнжтэй

	Навч цэцэг шиг жагсдаг

	Түмэн олон ардтай

	Өргөн голыг гатлахад

	Өнгө бүрийн гүүртэй

	Агаарын хөлөг онгоцны

	Арвин их буудалтай45

	 

	хэмээн шинэ цагийн амьдралыг магтан дуулжээ. Ийнхүү уул усны магтаал нь шашны нөлөөнөөс бүрэн ангижирч реалист тодорхой дүрслэл нь батажсаны зэрэгцээ ард түмний амьдрал үйлс, шинэ цагийн бүтээн байгуулалтыг тусгах болж сэдэв агуулгын хувьд баяжин байгалийн уянгын бүтээлээс эх орны тухай дуулал болсон юм. Аж байдлын магтаал нь эд өлгийн зүйлс, мал сүрэг, хүмүүсийн тухай өргөн сэдвийг хамран зохиогддогоос гадна зан үйлийн учир холбогдол, үгийн ид шидэд итгэх хандлага бараг байхгүйгээрээ бусад хэлбэрээс ялгарна. Магтаалын энэ хэлбэр нь тодорхой нэг зан үйлд зориулагддаггүй, харин аж төрөх ёсны болон улс нийгмийн амьдралын өргөн хүрээг хамарсан баялаг сэдэвтэй. Иймд түүхт хүмүүс, баатруудын тухай магтаал байдгаас гадна монголын олон овогтон ястан зэрэг нийтлэгийн хэлбэрүүдийн тухай магтаал зохиогдсон байна. Тухайлбал, «Монголын нууц товчоонд» түүхт хүмүүсийг магтан зохиогдсон зарим шүлгийг магтаалын хэлбэрт хамааруулж болохын зэрэгцээ

	 

	Хангай ханд сууж

	Харин ирэхийн харуул болсон

	Халуун аминд түшээ болсон

	Халх түмэн46 

	 

	гэх мэтээр дундад зууны үеийн монгол улсыг бүрэлдүүлж байсан овогтон ястан тус бүрийн тухайд нутгийн шинж, улсын түүхэнд гүйцэтгэсэн үүргийг нь онцлон магтаж зохиогдсон «Зургаан түмэн монголын магтаал» нь тухайн үеийн монгол ардын аж байдлын сэдэвт магтаалын сонгодог жишээ юм. Мөн хуурчийн магтаал, бүсгүй хүний магтаал, бөхийн магтаал, анчны магтаал зэрэг эгэл жирийн хөдөлмөрийн хүмүүсийн тухай бүтээл цөөнгүй бий билээ. Тухайлбал, «Анчны магтаал»-д:

	 

	Аварга хүчтэй араатныг

	Ангайх зуур нь намнаж

	Адтай хурдан гөрөөсийг 

	Харайх зуур нь унагаж 

	Ганзага нийлсэн нөхөдтэй

	Гал отгоо нэтгэж

	Гарцаагүй хэрэгтэй ангаа

	Ганц сумаар унагаж47 

	 

	гэх мэтээр анчны авхаалж самбааг магтжээ. Монгол ардын магтаалд хөдөлмөрчин хүний үзэл бодол, малчин ардын сэтгэл санааны ертөнцөд тод томруун туссан байдаг. Монголчууд эрт цагаас өргөн уудам нутагтаа мал аж ахуй эрхлэн аж төрсөөр ирсэн нь ард түмний аж амьдралын материаллаг болоод оюун санааны хэрэгцээг хангах үндсэн эх сурвалж болж байв. Өөрөөр хэлбэл, мал бол монгол хүний хувьд хоол унд, хувцас хунар, орон сууц, эдлэл хэрэглэл, тээврийн хэрэгслийн зэрэг материаллаг хэрэгцээг хангах; сурвалж болдгоос гадна ёс заншлын хүндэтгэл, гоо сайхны эрхэмлэл, уран сайхны сэтгэлгээнд нь бэлгэдлийн зүйл болж оюун санааны хэрэгцээг хангасаар ирсэн юм. Иймд аман зохиолын бусад төрлийн нэг адил аж байдлын сэдэвт магтаалд таван хошуу малын тухай дүрслэл онцгой байрыг эзэлдэг. Тухайлбал, таван хошуу малын магтаал нь үүний тодорхой жишээ бөгөөд түүнд мал тус бүрийн өвөрмөц шинж, түүний ашиг тусыг маш тодорхой өгүүлэн магтдаг. Малын магтаалыг сонсоход олон зуун жилийн турш биеийн хэлбэр галбир, өнгө зүс, ашиг шим, тэсвэр хатуужил үржил удамшлаар нь сонгон шалгаруулж өсгөсөн мал сүргээ хөдөлмөрийн бүтээл болохынх нь хувьд бахархаж хойшид улам өсгөн үржүүлэх гэсэн малчин ардын хүсэл эрмэлзэл тодорхой харагддаг. Таван хошуу малын магтаалд мал тус бүрийг аль нэгэн зүгт бэлчиж байгаагаар оноон хамааруулж хэлдэг бөгөөд тэгэхдээ ямагт баруун зүгээс эхлэн зөв тойруулан тоочиж үхэр хонь тэмээ ямаа зэргийг бэлчсэнээр өгүүлдэг байна. Баруун зүгийг эхлэн дурдаж тэнд адуун сүрэг бэлчсэнээр өгүүлдэг нь баруун талыг дээдлэх ёсоор тайлбарлагдахын зэрэгцээ адууг халуун хошуут малын тоонд оруулан «ариун дээд мал», «морин эрдэнэ» гэх мэтээр хамгийн их эрхэмлэн хүндэтгэдэг заншлын тусгал юм, Хааяа зарим тохиолдолд дээд зүгээс гэж эхлээд тэнд хонин сүрэг бэлчиж буйгаар өгүүлдэг нь хонийг мөн халуун хошуут малд тооцдогтой холбоотой бололтой. Таван хошуу малын магтаалд малын хэлбэр галбир, өнгө зүсний талаарх ард түмний гоо сайхны эрхэмлэл тод туссан байна. Тухайлбал, адууг:

	 

	Баруун хөндийгөөр

	Бараантан байдаг

	Хулан хоёр чихтэй

	Хумбан дөрвөн туурайтай...

	 

	Тэмээг:

	 

	Хойд хөндийгөөр

	Хонгортон байдаг

	Хонин шар нүдтэй

	Хондон ухаа зүстэй

	Ширээ бөхтэй

	Ширэм тавагтай

	 

	Үхрийг:

	 

	Урд хөндийгөөр

	Улааран байдаг...

	Урт эвэртэй

	Уянгат дуутай

	Ухаа хондон үхэр

	 

	гэх мэтээр эрхэм сайн өнгө зүс, дуу, хэлбэр галбир, ааш занг нь тоочин магтдаг. Эдгээр жишээнээс адууны зүс бараан (хилэн хар, хүрэн, хээр зэрэг) тэмээнийх хондон ухаа (улаан хүрэн), үхрийнх улаан, хүрэн, хонины зүс цагаан, ямааных хөх байхыг, тэрчлэн, адууг босоо чихтэй, үхэр ямааг эрх биш эвэртэй байлгахыг эрхэмлэдэг ард түмний гоо сайхны үнэлэлт илэрч байна. Таван хошуу малын магтаалыг хуучин цагт гэрийн буян хишиг дуудах даллагын ёслолын үед хэлдэг байсан бөгөөд дээр дурдсанчлан мал тус бүрийг магтаад хишиг буян нь дэлгэрч, өсөж үржихийг ерөөн бэлгэддэг байжээ. Энэ нь мал малын дундаас чухамхүү сайн чанартайг нь өсгөж үржүүлэхийг эрхэмлэдэг малчин ардын үзэл бодол харагдаж байна.

	Таван хошуу малыг ерөнхийлөн магтахаас гадна, ялангуяа, сайн морь, тэмээний тухай, тэрчлэн, эцэг малын тухай олон магтаал байдаг. Тухайлбал, тэмээний тухай магтаалд: 

	 

	Хайрст гөрөөсний хэлбэртэй

	Халх даяарт заан гэгдэх

	Урт сайхан зогдортой

	Уужим сайхан бөхтэй 

	Цалин мөнгөн буйлтай 

	Алтан бурантгаар хөтөлдөг 

	Цагаан атан тэмээ минь

	Гоц их тэсвэрээр

	Говийг туулах хүчтэй

	(Содном 1956, 105-р тал) 

	 

	гэх мэтээр тэмээний өнгө зүс хэлбэр галбир, ялангуяа, (унаа хөсөг болдог) ажил хөдөлмөрийн ач тусыг магтсан бол буурын магтаалд:

	 

	Хойд бөхийн нь араад

	Ховоолдсон цагаан мөстэй

	Цахиур цагаан шүдээ

	Чахруулж хангинатал хавираад

	Цас шиг цагаан хөөс сахруулж

	Цахилгаан шиг хүржигнэн хүрхрээд

	 

	гэх мэтээр түүний сүр хүчийг онцлон дурдсан байдаг. Мөн хурга, ишиг, унага, ботго, тугал зэрэг төл мал тус бүрийн тухай өхөөрдөн магтсан магтаалуудад төл тус бүрд илэрч буй сайн малын шинжийн тухай гоо сайхны үнэлэлтийг хүүхдэд ойлгомжтойгоор өгүүлж тэгснээр бяцхан иргэнийг багаасаа малд хайртай, мал аж ахуйн ажилд дуртай болгон хүмүүжүүлэхийг зорьсон байна. Аж байдлын магтаалд хөдөлмөрийн багаж зэвсэг, бас мал аж ахуйн ажил хөдөлмөрийн холбогдолтой магтаал олон байж. Уургын магтаалд:

	 

	Ургаа байхын үедээ

	Ус бороог татдаг юм... 

	Сүрэгтээ бариад гарахдаа 

	Сэтгэл зүрхийг татдаг юм. 

	Нандин сайхан модоор 

	Цээжийг нь хийсэн юм 

	Нарийн сайхан модоор 

	Татуургыг нь хийсэн юм. 

	Гур зүрийн сураар 

	Хөлгүүрийг нь хийсэн юм 

	Гурвалсан шөрмөсөн сураар

	Хуйвыг нь хийсэн юм48 

	 

	гэх мэтээр уургыг бүтэц хэсгээр нь урнаар тодорхойлоод «малчин хүний (хөдөлмөрийн) зэвсэг болохыг нь бахархан магтжээ.

	Орчин үеийн аж байдлын сэдэвт магтаалд эдгээрийн зэрэгцээ улс нийгмийн холбогдолтой зүйлс ч орох болж түүний сэдвийн хүрээ өргөжин баяжиж байна. Тэгэхдээ хуучны магтаалын өгүүлэмж хэлбэрийг хэвээр хадгалан түүнийг шинэ агуулгаар баяжуулан уламжлах, нөгөө талаар реалист тодорхой дүрслэл, цоо шинэ сэдэв агуулга бүхий бүтээл шинээр зохиох чиглэлээр социализмыг цогцлон байгуулж буй их үйлсийг магтан дуулж байна. Ийнхүү монгол ардын магтаал нь анх зан үйлийн хүрээнд үгийн ид шидэд итгэх гэнэн хандлагыг илэрхийлэн үүссэн бол ард түмний оюуны соёлын дээшлэлтийн явцад үүнээсээ ангижирч аж төрөх ёс, улс нийгмийн амьдралын онцлог чухал зүйлсийг тусгах болж сэдвийн хүрээ нь өргөсөн реалист тодорхой дүрслэлээр баяжин уран сайхны зориулалт нь давамгайлж үгийн урлагийн сонгодог жишээ болон хөгжиж байна.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

